2010 – 2011-O‘QUV  YILIDA UMUMIY O‘RTA TA’LIM MAKTABLARINING  4-SINF  O‘QUVCHILARI UCHUN 

ONA TILI 

FANIDAN BOSQICHLI  IMTIHON MATERIALLARI 
VA METODIK TAVSIYALAR 

       Maktab metodbirlashmalari imtihon biletlariga 15 – 20% hajmda o‘zgartirishlar kiritishi mumkin.

Ona tili
         2010-2011 o‘quv yilida umumiy ta’lim maktablari 4-sinf o‘quvchilari yakuniy bosqichli nazorat imtihonida ona tili fanidan grammatik  topshiriqli diktant yozadilar.
Diktantni o‘tkazish tartibi

         O‘quvchilarning  imtihonga hozirligi ko‘zdan kechirilgach, o‘qituvchi o‘quvchilar diqqat-e’tiborini jalb qilgan holda diktant  matnini bir marta ifodali o‘qib beradi. Matnni talaffuz me’yorlariga rioya qilib ifodali o‘qish tinish belgilarini to‘g‘ri qo‘yishga va matnning mazmuni hamda tarbiyaviy  ahamiyatini o‘quvchilar ongiga sindirishga yordam beradi. O‘qituvchi matndagi imlosi qiyin so‘zlarni doskaga yozib, talaffuz va imlosini qisqa izohlaydi. Keyin o‘qituvchi doskaga, o‘quvchilar  esa  o‘z daftarlariga sana va sarlavhani tartib bilan, har birini xatboshidan yozadilar. Shundan so‘ng matn  aytib yozdiriladi. Shuni ta’kidlash zarurki, so‘zni bo‘g‘inlab  yoki so‘zma-so‘z aytib turish mumkin emas. Har bir gap so‘z birikmasi ko‘pi bilan uch marta  takrorlanishi mumkin. Matnda o‘quvchilar yozishi qiyin bo‘lgan, o‘rganilmagan qoidalar asosida yoziladigan qiyin so‘zlar uchrasa, ulardan  ikki yoki uchtasini doskaga yozib berish mumkin. Diktant yozib bo‘lingach, o‘qutuvchilar diqqatini jalb  qilgan holda o‘qituvchi matnni sekinroq sur’at bilan yana bir marta o‘qib beradi. O‘quvchi o‘z xatosini topsa, uni to‘g‘rilashiga yoki tushirib qoldirilgan so‘zni yozishiga  imkon beriladi. Shundan keyin o‘quvchilar oldindan belgilangan grammatik topshiriqlarni bajaradilar.

Grammatik topshiriqlar quyidagicha bo‘ladi:

· Fonetik tahlil;

· So‘z tarkibiga ko‘ra tahlil;

· Morfologik tahlil;

· Sintaktik tahlil;

· Leksik tahlil.

         Imtihon yakunida o‘qituvchi o‘quvchilarning daftarlarini yig‘ib oladi.

Diktantni baholash

   Grammatik topshiriqli bosqichli nazorat diktanti boshlang‘ich ta’lim  DTS va o‘quv dasturi (ona tili fani)da belgilangan bilim, ko‘nikma va malakalar asosida baholanadi. Har  bir javob 5 ball bilan baholanadi va umumiy ball  topshiriqlar soniga bo‘linadi.            

· Imloviy savodxonlik darajasi.

· Tinish belgilarining to‘g‘ri ishlatilishi.

· Fonetik tahlil.
· So‘z tarkibiga ko‘ra tahlil.

· So‘z turkumiga ko‘ra tahlil.

· Gap bo‘laklariga ko‘ra tahlil.

· Leksik tahlil (ma’nodosh, shakldosh, qarama-qarshi ma’noli 

     so‘zlarni topish).

· Xatboshiga rioya qilinishi.

· Yozuvning husnixat qoidalariga muvofiqligi.

· Diktant matniga tuzatishlar kiritilganligi yoki kiritilmaganligi.

Bosqichli nazorat diktant  matnlari va grammatik topshiriqlardan 

namunalar
Ko‘lda
      Yam-yashil o‘rmon yonida  ko‘l bor. Uning suvi tip-tiniq, oynaday yaltiraydi. Tiniq ko‘lda yashil  daraxtlar oynada aks etgandek ko‘rinardi. Ko‘l atrofi yam-yashil o‘tloq. O‘rmonda yashovchi barcha jonvorlar shu ko‘lda yuvinishar, tashnaliklarini qondirishardi. 

     Gohida oq, sariq, olachipor o‘rdaklar ko‘lda suzganida xuddi ertaklarda tasvirlangan manzara hosil bo‘ladi. Kiyiklar ko‘l chetida suv ichib, hadiksirab o‘ng-so‘lga qarardi. Tustovuq, kakliklar ko‘l atrofida  xuddi o‘yinga tushgandek harakat qilishardi.

      Ko‘lning o‘ziga xos xosiyati bor. Uning suvi juda  shifobaxsh. 

(75 so‘z).

Grammatik topshiriqlar:

1. 7-gapni  gap  bo‘laklariga ko‘ra tahlil qiling.

2. “Gul” so‘ziga o‘zakdosh so‘zlar toping.

3. “O‘rdak” so‘zini fonetik tahlil qilihg.

4. “Chiroyli” so‘ziga ma’nodosh so‘zlar toping.
Erkacholning o‘rigi
         Men tug‘ilib o‘sgan qishlog‘imga bordim. Qarindoshlar huzurida mehmonda bo‘ldim. Tengqurlarim davrasida qizg‘in suhbatlarga qo‘shildim. Yoshlarning beg‘ubor  suhbatini yoqtiraman. Bir galgi suhbatda yigitchalardan biri Erkacholning o‘rigidan yeng deb qoldi. Erkachol mening bobom edi. Meni bobom tarbiya qilgan. Bobom baland bo‘yli, tik qomatli, cho‘ziq yuzli bir kishi edi. U yaxshi bog‘bon bo‘lgan. Bobom har bahor bog‘imizga mevali ko‘chat ekardi. Men o‘rik nihollarini ushlab turardim, bobom esa tuproq tortardi.

          Odamlar bergan o‘rik bobom o‘tqazgan o‘rik mevasi ekan.

(76 so‘z)

Grammatik topshiriqlar:

1. 1-gapni gap bo‘laklariga ko‘ra tahlil qiling.

2. “Bo‘yli” so‘zining tarkibini aniqlang.

3. “Kishi”  so‘zini tahlil qiling.

4. “Bahor” so‘ziga ma’nodosh so‘zlar tanlang.

Non  ushog‘i
         Boboning to‘rt yoshli kichkina nevarasi bor. Uning ismi Anvarjon. U sho‘x, quvnoq  bola. Anvarjonning ko‘zlari tim qora. Y yerga ursa, ko‘kka sakraydi. Kunlarning birida boboning oila a’zolari dasturxon atrofiga yig‘ilishdi. Anvarjon nonning ushog‘ini yerga to‘kib yer edi. Bobosi gilam ustidagi ushoqlarni terib, likobchaga soldi. Keyin ushoqlarni deraza oldida turgan musichalarga berdi. Bobo non ushog‘ini uvol qilish mumkin emasligini nevarasiga tushuntirdi. U bobosining nasihatini tingladi. Anvarjon uvol bilan savob nimaligini bilib oldi. Non ushog‘ini yerga tushurmaslikka ahd qildi.

(79 so‘z).

Grammatik topshiriqlar:

1. “Atrofiga” so‘zini fonetik tahlil qiling.

2. “Ko‘zlari” so‘zining tarkibini aniqlang.

3. “Ko‘kka” so‘ziga ma’nodosh so‘zlar tanglang.

4. “Anvarjon uvol bilan savob nimaligini bilib oldi”. Gapning bosh bo‘laklarini aniqlang.
Kiyimlar nimalardan tikiladi?
       Kiyimlaringizga razm soling. Ular qanday matolardan tikilgan? Matolar tolalardan to‘qiladi, tolalar esa paxtadan olinadi. Paxta tolalaridan tayyorlangan matolar ip-gazlamalar deb ataladi. Chit, satin, bo‘z va boshqa matolar paxta tolalaridan to‘qiladi.
    Ipak matolar pilladan olingan tolalardan to‘qiladi. Shoyi, atlas kabilar ipak tolalaridan to‘qiladi. Jun matolar esa qo‘y-qo‘zi, echki, tuya kabi hayvonlarning junidan olingan iplardan tayyorlanadi. Shuningdek, sun’iy  tolalardan ham matolar to‘qiladi. Paxta, ipakdan olingan matolar narxi qimmat bo‘ladi. Ular inson salomatligi uchun foydalidir. 

    Bolalar, kiyimlaringizni toza tuting.                                                                                                                        (80 so‘z)
Grammatik  topshiriqlar:
1. 2-gapni gap bo‘laklariga ko‘ra tahlil  qiling.

2. “Foydali” so‘zining tarkibini aniqlang.

3. “Ipak” so‘zini fonetik tahlil  qiling.

4.“Paxtadan, kiyimlarni, hayvonlarning” so‘zlarini qaysi kelishikda ekanini aniqlang.

Quyosh sevgan yurt
     Quyosh moviy tog‘lar ortidan bosh ko‘taribdi. Bog‘dagi rango-rang gullar unga salom berishibdi. Daraxtlar shoxida  qushlar chuldirab sayrabdi. Yaproqlar quyoshni olqishlabdi. Butun olam uning saxiy  nuridan bahramand bo‘libdi.
      Ko‘hna Turon zaminida insonlar qalbini yorituvchi quyoshlari bor. Bular Amir Temur, Ibn Sino, Imom al-Buхoriy, Ahmad Yassaviy, Ulug‘bek, Navoiylardir! 

     Bu yurt mustaqil yurt! O‘ziga xon, o‘ziga bek yurt! Bu yurtning odamlari juda mehnatkash. Ular har bahorda umid bilan nihol ekishadi. Biz  ularni parvarishlaymiz. Mehnatimiz samarasini ko‘rganimizda qalbimiz quvonchga to‘ladi. 
                                                                                                                      (80 so‘z)     

Grammatik topshiriqlar:

1. 12-gapni gap bo‘laklariga ko‘ra tahlil  qiling.

2. “Gul” so‘ziga o‘zakdosh so‘zlar toping.

3. “Quyosh” so‘zini fonetik tahlil  qiling.

4. “Yaproq” so‘ziga ma’nodosh so‘z  toping.

